KAMRA TAD-DEPUTATI

IT-TLETTAX-IL PARLAMENT

KUMITAT PERMANENTI DWAR IL-KONTIJIET PUBBLIĊI

LAQGĦA NRU 100

L-Erbgħa, 24 ta’ Novembru, 2021.

Il‑Kumitat Permanenti dwar il‑Kontijiet Pubbliċi ltaqa' fil‑Parlament, il‑Belt Valletta, fis-2:08 p.m. 

L-Onor. Beppe Fenech Adami, President tal-Kumitat, ippreseda.

PREŻENTI

L-Onor. Karol Aquilina; l-Onor. Clayton Bartolo, Ministru għat-Turiżmu u l-Protezzjoni tal-Konsumatur; l-Onor. Glenn Bedingfield;  l-Onor. Alex Muscat, Segretarju Parlamentari għaċ-Ċittadinanza u l-Komunitajiet, l-Onor. Ryan Callus (sostitut tal-Onor. Chris Said); u l-Onor. Roderick Galdes, Ministru għall-Akkomodazzjoni Soċjali (sostitut tal-Onor. Jonathan Attard), kienu preżenti.

TALBA

L-Iskrivana qalet it-talba.

MINUTI

Il-Minuti tal-Laqgħa Nru 99, li saret fis-17 ta’ Novembru 2021, ġew konfermati.


KORRISPONDENZA

Email datata 22 ta’ Novembru, mibgħuta mill-Avukat Jean Paul Sammut u l-Avukat Carol Peralta, bħala l-assistenti legali tal-Onor. Konrad Mizzi, li fiha nfurmaw lill-Kumitat li l-klijent tagħhom kien għadu jinsab l-isptar u għaldaqstant ma kienx f’pożizzjoni li jitla’ jixhed f’din il-laqgħa kif kien ġie mitlub jagħmel. (Dok. 214)

Kopja redatta tal-minuti tal-laqgħat tal-bord tad-diretturi ta’ ElectroGas (Malta) Ltd li saru bejn il-11 ta’ Diċembru 2014 u l-31 ta’ Diċembru 2017. (Dok. 215)
 
Għar-rigward tal-minuti tal-laqgħat tal-bord tad-diretturi ta’ ElectroGas (Malta) Ltd li kienu ppreżentati, il-Kumitat qabel li peress li l-minuti kellhom ħafna mill-kontenut tagħhom blacked out u għaldaqstant ma tantx setgħet tiġi estrapolata informazzjoni minnhom, it-triq ‘il quddiem kellha tkun li tiġi adottata l-linja li l-Kumitat adotta fil-konfront tal-minuti ta’ GEM Holdings Ltd, u ċjoè li jsiru laqgħat appożitu sabiex isir eżami tal-istess minuti mhux iċċensurati. 

KONTINWAZZJONI TAL-EŻAMI TAR-RAPPORT TAL-AWDITUR ĠENERALI INTITOLAT “AN INVESTIGATION OF MATTERS RELATING TO THE CONTRACTS AWARDED TO ELECTROGAS MALTA LTD BY ENEMALTA CORPORATION” 

Il-Kumitat irriżuma mill-10 ta’ Novembru 2021 id-diskussjoni dwar dan ir-rapport.

Fis-2:14 p.m. is-Sur Paul Apap Bologna, akkumpanjat mill-Avukat Giannella de Marco bħala l-assistenta legali tiegħu, daħal fil-Kamra tal-Kumitat u kompla jagħti x-xhieda tiegħu bl-istess ġurament li kien ingħata f’laqgħa preċedenti.

PERMESS LILL‑MEDIA

Il‑membri tal-media li kienu preżenti ngħataw permess sabiex jidħlu jieħdu filmati u ritratti għal ftit minuti.  

Fuq talba tal-Onor. Karol Aquilina l-Kumitat talab lis-Sur Paul Apap Bologna sabiex, sa nhar il-Ġimgħa 26 ta’ Novembru 2021, jibgħat kopja tal-proposta oriġinali li kienet ġiet ippreżentata minnu fl-2006 dwar ir-ristrutturar tal-ġenerazzjoni tal-enerġija f’Malta. 

Id-diskussjoni dwar dan ir-rapport kienet interrotta u baqgħet aġġornata.

Fit-3:59 p.m. iċ-Chairman aġġorna l-Kumitat għal data u ħin li kellhom jiġu kkomunikati aktar tard.

